
Shri Ganeshahridaya Stotram

શ્રીગણેશહૃદયં સ્તોત્રમ્

॥ શ્રીગણેશાય નમઃ ॥
॥ શ્રીઉમામહેશ્વરાભ્યાં નમઃ ॥
શૌનક ઉવાચ ।
પ્રકૃતં વદ સૂત ત્વં સંવાદં શઙ્કરસ્ય ચ ।
સનકાદેર્વિશેષેણ   સર્વસિદ્ધિકરં પરમ્ ॥ ૧॥
નાનાવતારસંયુક્તં ધૂમ્રવર્ણચરિત્રકમ્ ।
શ્રુત્વા સનકમુખ્યાસ્તં કિમૂચુર્યોગસિદ્ધયે ॥ ૨॥
સૂત ઉવાચ ।
ધૂમ્રવર્ણાવતારસ્ય શ્રુત્વાઽહં વધસંશ્રિતમ્ ।
ચરિતં હૃષ્ટરોમાણઃ પપ્રચ્છુઃ  શઙ્કરં દ્વિજાઃ ॥ ૩॥
સનકાદ્યા ઊચુઃ ।
નાનાવતારસંયુક્તં શ્રુત્વામાહાત્મ્યમુત્તમમ્ ।
ધૂમ્રવર્ણાવતારસ્ય સન્તુષ્ટાઃ સ્મ સદાશિવ ॥ ૪॥
અધુના શાધિ સર્વેશ યોગપ્રાપ્ત્યર્થમુત્તમમ્ ।
વિધિં  સુખકરં શીઘ્રં સુગમં યોગિનાયક ॥ ૫॥
શિવ ઉવાચ ।
ગણેશહૃદયં વક્ષ્યે સર્વસિદ્ધિપ્રદાયકમ્ ।
સાધકાય મહાભાગાઃ શીઘ્રેણ શાન્તિદં પરમ્ ॥ ૬॥ (શીઘ્રં વૈ)
પુરાઽહં ગણનાથસ્ય ધ્યાનયુક્તોઽભવં દ્વિજાઃ ।
તત્ર માં સરિતાં શ્રેષ્ઠા જગાદ વાક્યમુત્તમમ્ ॥ ૭॥
ગઙ્ગોવાચ  ।
વદ શઙ્કર કસ્ય ત્વં ધ્યાનં કરોષિ નિત્યદા ।
ઇચ્છામિ તમહં જ્ઞાતુ ત્વત્તઃ કિં  પરમં મતમ્ ॥ ૮॥

શિવ ઉવાચ ।
ગણેશં દેવદેવેશં બ્રહ્મબ્રહ્મેશમાદરાત્ ।
ધ્યાયામિ સર્વભાવજ્ઞે કુલદેવં સનાતનમ્ ॥ ૯॥
તસ્ય યદ્ હૃદયં દેવિ ગુપ્તં સર્વપ્રદાયકમ્ ।
કથયિષ્યામિ સર્વજ્ઞે યેન જ્ઞાસ્યસિ તં વિભુમ્ ॥ ૧૦॥
પુરાઽજ્ઞાનાવૃતોઽહં તુ તપસિ સંસ્થિતોઽભવમ્ ।
તત્ર તપઃ પ્રભાવેણ હૃદ્યપશ્યં ગજાનનમ્ ॥ ૧૧॥
તસ્ય દર્શનમાત્રેણ સ્ફૂર્તિઃ   પ્રાપ્તા મયા પ્રિયે ।
તયા ગણેશ્વરં જ્ઞાત્વા યોગિવન્દ્યોઽભવં મુદા ॥ ૧૨॥
તત્તેઽહં શ‍ૃણુ વક્ષ્યામિ ગણેશહૃદયં પરમ્ ।
યેન ગાણેશયોગે ત્વં નિપુણા સમ્ભવિષ્યસિ ॥ ૧૩॥
ૐઅસ્ય શ્રીગણેશહૃદયસ્તોત્રમન્ત્રસ્ય શમ્ભુરૃષિઃ ।
નાનાવિધાનિ છન્દાંસિ । શ્રી ગણેશો દેવતા । ગમિતિ બીજમ્ ।
જ્ઞાનાત્મિકા શક્તિઃ । નાદઃ કીલકમ્ ।
શ્રીગણપતિપ્રીત્યર્થમભીષ્ટસિદ્ધયર્થં જપે વિનિયોગઃ ।
અથ કરન્યાસઃ ।
ૐ ગાં અઙ્ગુષ્ઠાભ્યાં  નમઃ ।
ૐ ગીં તર્જનીભ્યાં નમઃ ।
ૐ ગૂં મધ્યમાભ્યાં નમઃ ।
ૐ ગૈં અનામિકાભ્યાં નમઃ ।
ૐ ગૌં કનિષ્ઠિકાભ્યાં નમઃ ।
ૐ ગઃ કરતલકરપૃષ્ઠાભ્યાં નમઃ ।
ઇતિ કરન્યાસઃ ॥
અથ હૃદયાદ્યઙ્ગન્યાસઃ  ।
ૐ ગાં હૃદયાય નમઃ ।
ૐ ગીં શિરસે સ્વાહા ।
ૐ ગૂં શિખાયૈ વષટ્ ।
ૐ ગૈં કવચાય હુમ્ ।
ૐ ગૌં નેત્રત્રયાય વૌષટ્ ।

ૐ ગઃ અસ્ત્રાય ફટ્ ।
ઇતિ હૃદયાદ્યઙ્ગન્યાસઃ  ॥
અથ ધ્યાનમ્ ।
સિન્દૂરાભં ત્રિનેત્રં પૃથુતરજઠરં રક્તવસ્ત્રાવૃતં તં
પાશં ચૈવાઙ્કુશં વૈ રદનમભયદં પાણિભિઃ સન્દધાનમ્ ॥

સિદ્ધ્યા બુદ્ધ્યા પ્રશ્લિષ્ટં (પ્રશિષ્ટં ) ગજવદનમહં ચિન્તયે હ્યેકદન્તં
નાનાભૂષાભિરામં નિજજનસુખદં નાભિશેષં ગણેશમ્ ॥ ૧૪॥

ઇતિ ધ્યાનમ્ ।
એવં ધ્યાત્વા માનસોપચારૈઃ પૂજયેત્ ।
કિઞ્ચિન્મૂલમન્ત્રં જપ્ત્વા હૃદયં પઠેત્ ॥
ૐ ગણેશમેકદન્તં ચ ચિન્તામણિં  વિનાયકમ્ ।
દુણ્ઢિરાજં મયૂરેશં લમ્બોદરં ગજાનનમ્ ॥ ૧૫॥
હેરમ્બં વક્રતુણ્ડં ચ જ્યેષ્ઠરાજં નિજસ્થિતમ્ ।
આશાપૂરં તુ વરદં વિકટં ધરણીધરમ્ ॥ ૧૬॥
સિદ્ધિબુદ્ધિપતિં  વન્દે બ્રહ્મણસ્પતિસંજ્ઞિતમ્ ।
માઙ્ગલ્યેશં  સર્વપૂજ્યં વિઘ્નાનાં નાયકં પરમ્ ॥ ૧૭॥
એકવિંશતિ   નામાનિ ગણેશસ્ય મહાત્મનઃ ।
અર્થેન સંયૂતાન્યેવ હૃદયં પરિકીર્તિતમ્   ॥ ૧૮॥
ગઙ્ગો  વાચ ।
એકવિંશતિનામ્નાં   ત્વમર્થં બ્રૂહિ સદાશિવ ।
ગણેશહૃદયં યેન જાનામિ કરુણાનિધે ॥ ૧૯॥
શિવ ઉવાચ ।
ગકારરૂપં વિવિધં ચરાચરં ણકારગં બ્રહ્મ તથા પરાત્પરમ્ ।
તયોઃ સ્થિતાસ્તસ્ય ગણાઃ પ્રકીર્તિતા   ગણેશમેકં પ્રણમામ્યહં પરમ્ ॥ ૨૦॥
માયાસ્વરૂપં તુ સદૈકવાચકં દન્તઃ પરો માયિકરૂપધારકઃ ।
યોગે તયોરેકરદં સુમાનિનિ ધીસ્થં નતોઽહં જનભક્તિલાલસમ્ ॥ ૨૧॥
ચિત્તપ્રકાશં વિવિધેષુ સંસ્થં લિપ્તં ન લેપાદિ વિવર્જિતં   તમ્ ।
ભોગૈર્વિહીનં   ત્વથ ભોગકારકં ચિન્તામણિં  તં પ્રણમામિ નિત્યમ્ ॥ ૨૨॥

વિનાયકં નાયકવર્જિતં   પ્રિયે વિશેષતો નાયકમીશ્વરાત્મનામ્ ।
નિરઙ્કુશં તં પ્રણમામિ સર્વદં સદાત્મકં ભાવયુતેન ચેતસા ॥ ૨૩॥
વેદાઃ પુરાણાનિ મહેશ્વરાદિકાઃ શાસ્ત્રાણિ યોગેશ્વરદેવમાનવાઃ ।
નાગાસુરા બ્રહ્મગણાશ્ચ જન્તવો ઢુણ્ઢન્તિ વન્દે ત્વથ દુણ્ઢિરાજકમ્ ॥ ૨૪॥
માયાર્થવાચ્યો હિ મયુરભાવો નાનાભ્રમાર્થં પ્રકરોતિ (પ્રકરોમિ) તેન્ ।
તસ્માન્ મયૂરેશમથો વદન્તિ નમામિ માયાપતિમાસમન્તાત્ ॥ ૨૫॥
યસ્યોદરાદ્વિશ્વમિદં પ્રસૂતં બ્રહ્માણિ તદ્વજ્જઠરે સ્થિતાનિ ।
અનન્તરૂપં જઠરં હિ યસ્ય લમ્બોદરં તં પ્રણતોઽસ્મિ નિત્યમ્ ॥ ૨૬॥
જગદ્ગલાધો ગણનાયકસ્ય ગજાત્મકં બ્રહ્મશિરઃ પરેશમ્ ।
તયોશ્ચ યોગે પ્રવદન્તિ સર્વે ગજાનનં તં પ્રણમામિ નિત્યમ્ ॥ ૨૭॥
દીનાર્થવાચ્યસ્ત્વથ હેર્જગચ્ચ બ્રહ્માર્થવાચ્યો નિગમેષુ રમ્બઃ ।
તત્પાલકત્વાચ્ચ તયોઃ પ્રયોગે હેરમ્બમેકં પ્રણમામિ નિત્યમ્ ॥ ૨૮॥
વિશ્વાત્મકં યસ્ય શરીરમેકં તસ્માચ્ચ વક્ત્રં પરમાત્મરૂપમ્ ।
તુણ્ડં તદેવં હિ તયોઃ પ્રયોગે તં વક્રતુણ્ડં પ્રણમામિ નિત્યમ્ ॥ ૨૯॥
માતાપિતાઽયં જગતાં પરેષાં તસ્યાઽપિ માતા જનકાદિકં ન ।
શ્રેષ્ઠં વદન્તે નિગમાઃ પરેશ તં જ્યેષ્ઠરાજં પ્રણમામિ નિત્યમ્ ॥ ૩૦॥
નાનાચતુઃસ્થં વિવિધાત્મકેન સંયોગરૂપેણ નિજસ્વરૂપમ્ ।
પૂર્યસ્ય સા પૂર્ણસમાધિરૂપા સ્વાનન્દનાથં પ્રણમામિ ચાતઃ ॥ ૩૧॥
મનોરથાન્ પૂરયતીહ ગઙ્ગે  ચરાચરાણાં જગતાં પરેષામ્ ।
અતો ગણેશં પ્રવદન્તિ ચાશાપ્રપૂરકં તં પ્રણમામિ નિત્યમ્ ॥ ૩૨॥
વરૈઃ સમાસ્થાપિતમેવ સર્વં વિશ્વં તથા બ્રહ્મવિહારિણા ચ ।
અતઃ પરં વિપ્રમુખા વદન્તિ વરપ્રદં તં વરદં નતોઽસ્મિ ॥ ૩૩॥
માયામયં સર્વમિદં વિભાતિ મિથ્યાસ્વરૂપં ભ્રમદાયકં ચ ।
તસ્માત્પરં બ્રહ્મ વદન્તિ સત્યમેનં પરેશં વિકટં નમામિ ॥ ૩૪॥
ચિત્તસ્ય પ્રોક્તા મુનિભિઃ પૃથિવ્યો નાનાવિધા યોગિભિરેવ ગઙ્ગે  ।
તાસાં સદા ધારક એક એવ વન્દે ચ ધરણીધરમાદિભૂતમ્ ॥ ૩૫॥
વિશ્વાત્મિકા બ્રહ્મમયી હિ બુદ્ધિઃ તસ્યા વિમોહપ્રદિકા ચ સિદ્ધિઃ ।
તાભ્યાં સદા ખેલતિ યોગનાથઃ તં સિદ્ધિબુદ્ધીશમથો નમામિ ॥ ૩૬॥

અસત્યસત્ સામ્યતુરીયનૈજ્યગન્નિવૃત્તિ રૂપાણિ (બ્રહ્માણિ) વિરચ્ય ખેલકઃ ।
સદા સ્વયં યોગમયેન ભાતિ તં નમામ્યતોઽહં ત્વથ બ્રહ્મણસ્પતિમ્ ॥ ૩૭॥
અમઙ્ગલં  વિશ્વમિદં સહાત્મભિઃ અયોગસંયોગયુતં પ્રણશ્વરમ્ ।
તતઃ પરં મઙ્ગલરૂપધધારકં  નમામિ માઙ્ગલ્યપતિં   સુશાન્તિદમ્ ॥ ૩૮॥
સર્વત્રમાન્યં સકલાવભાસકં સુજ્ઞૈઃ શુભાદાવશુભાદિપૂજિતમ્ ।
પૂજ્યં ન તસ્માન્નિગમાદિસમ્મતં તં સર્વપૂજ્યં પ્રણતોઽસ્મિ નિત્યમ્ ॥ ૩૯॥
ભુક્તિં  ચ મુક્તિં  પ્રદદાતિ તુષ્ટો ભક્તિપ્રિયો નિજવિઘ્નહા ચ ।
ભક્ત્યા વિહીનાય દદાતિ વિઘ્નાન્ તં વિઘ્નરાજં પ્રણમામિ નિત્યમ્ ॥ ૪૦॥
નામાર્થયુક્તં કથિતં પ્રિયે તે વિઘ્નેશ્વરસ્યૈવ પરં રહસ્યમ્ ।
સપ્તત્રિનામ્નાં હૃદયં નરો યો જ્ઞાત્વા પરં બ્રહ્મમયો ભવેદિહ ॥ ૪૧॥
ગઙ્ગોવાચ  ।
નામ્નાં યથૃદયં પ્રોક્તં ત્વયા બ્રહ્મપદં પરમ્ ।
ન તત્રાનુભવો મે તુ તદર્થં વદ શઙ્કર ॥ ૪૨॥
શિવ ઉવાચ ।
મન્ત્રં ગૃહ્ય ગણેશસ્ય પુરશ્ચરણમાર્ગતઃ ।
ભજ ત્વં તેન તં જ્ઞાનં ભવિષ્યતિ ન સંશયઃ ॥ ૪૩॥
હૃદયં મન્ત્રરાજસ્ય કથયામિ સમાસતઃ ।
મન્ત્ર એવ ગણેશાનો ન ભિન્નસ્તત્ર વર્તતે ॥ ૪૪॥
ગકારો બ્રહ્મદેવશ્ચાઽકારો વિષ્ણુઃ પ્રકીર્તિતઃ   ।
બિન્દુઃ શિવસ્તથા ભાનુઃ સાનુનાસિક સંજ્ઞિતઃ ॥ ૪૫॥
તેષાં સન્ધિર્મહાશક્તિરેભિઃ સ મન્ત્ર ઉચ્યતે ।
દેવતા ગણનાથસ્તુ તેષાં સંયોગકારકઃ ॥ ૪૬॥
તેભ્યસ્તારમયં વિશ્વં સમુત્પન્નં પ્રિયે પુરા ।
અતસ્તારયુતો મન્ત્રો ગણેશૈકાક્ષરાકૃતિઃ  ॥ ૪૭॥
તારઃ સ ષડ્ વિધઃ પ્રોક્તસ્તન્નિબોધ સરિદ્વરે ।
અકારોકારકૌઃ પ્રોક્તૌઃ મકારો નાદબિન્દુકે ॥ ૪૮॥
શૂન્યં વિદ્ધિ મહામાયે તત્ર ભેદં વદામ્યહમ્ ।

શૂન્યં દેહીસ્વરૂપં તુ બિન્દુર્દેહ ઇતિ સ્મૃતઃ ॥ ૪૯॥
તાભ્યાં ચતુર્વિધં   વિશ્વં સ્થૂલાદિભેદધારકમ્ ।
એતાદૃશં બિજાનીહિ મન્ત્રરાજં ગજાનનમ્ ॥ ૫૦॥
આગમોક્તવિધાનેન કૃત્વા  ન્યાસાદિકં પુરા ।
તતો ગણેશ્વરં પૂજ્ય જપં કુર્યાદ્વિચક્ષણઃ ॥ ૫૧॥
તદ્દશાંશેન હોમં વૈ કુર્યાદાગમમાર્ગતઃ ।
તદ્દશાંશમિતં પ્રોક્તં તર્પણં ગણપસ્ય ચ ॥ ૫૨॥
તદ્દશાંશમિતં દેવિ માર્જનં તદ્દશાંશતઃ ।
વિપ્રાણાં ભોજનં પ્રોક્તમેવં પઞ્ચાઙ્ગમુચ્ચતે  ॥ ૫૩॥
યથાવિધિકૃતં ચૈતત્સદ્યો હિ ફલદં ભવેત્ ।
અતસ્ત્વં મન્ત્રરાજસ્ય પઞ્ચકં તત્સમાચર ॥ ૫૪॥
એવમુક્ત્વાદદે તસ્યૈ મન્ત્રં વિધિસમન્વિતમ્ ।
ગણેશસ્ય પ્રણમ્યૈવ માં યયૌ સા તપોઽર્થતઃ ॥ ૫૫॥
મયૂરેશં સમાસાદ્ય ચકાર તપ ઉત્તમમ્ ।
ગઙ્ગા  તત્રૈવ વિપ્રેશા મન્ત્રધ્યાનપરાયણા ॥ ૫૬॥
પુરશ્ચરણમેકં સા ચકાર સરિતાં વરા ।
તતઃ પ્રસન્નતા યાતો ગણેશો ભક્તવત્સલઃ ॥ ૫૭॥
તસ્યૈવ કૃપયા તસ્યા હૃદિ જ્ઞાનં બભૂવ હ ।
તેનૈકવિંશતેર્નામ્નામર્થજ્ઞા   તત્ક્ષણાદભૂત્ ॥ ૫૮॥
તતો હર્ષયુતા દેવી તત્ર વાસં ચકાર સા ।
નિત્યં ભક્તિસમાયુક્તાઽભજત્તં ગણનાયકમ્ ॥ ૫૯॥
સનકાદ્યા ઊચુઃ ।
બ્રહ્મભૂતા સરિત્શ્રેષ્ઠા મયૂરેશં કથં પ્રભો ।
અભજત્તસ્ય માર્ગં નો બ્રૂહિ નાથ નમોઽસ્તુ તે ॥ ૬૦॥
શિવ ઉવાચ ।
બ્રહ્મભૂતો નરો યોગી ગણેશમભજત્સદા ।
નવધા ભક્તિભાવેન તત્પરશ્ચ મહર્ષયઃ ॥ ૬૧॥
પુત્રઃ કલત્રં જનકૌ સુહૃદગણો દ્રવ્યં સખાવૃત્તિજવિદ્યયા યુતમ્ ।

સ્વર્ગસ્તુ મોક્ષો વિવિધં ત્વમેવ મે સ્વામી ગુરુર્વિઘ્નપતિઃ   પરાત્પરઃ ॥ ૬૨॥
સાંસર્ગિકં   કાયિકવાચિકં પરં કર્માચરન્માનસજં ત્રિદેહતઃ ।
જ્ઞાનં હૃદિસ્થં ચ મયા પરાત્પરં વિધ્નેશ્વરાયેતિ સમર્પિતં   કિલ ॥ ૬૩॥
યોગાકારેણ વિઘ્નેશ એકાનેકાદિસંશ્રિતઃ ।
ભુઙ્ક્તે સ વિવિધાન્ભોગાન્ શુભાઽશુભસમાશ્રિતાન્ ॥ ૬૪॥
નાહં નરઃ સ્વયં સાક્ષાત્ ક્રીડતિ ગણનાયકઃ ।
સ્વામિસેવકભાવેન બ્રહ્મણિ શોભતે રતઃ ॥ ૬૫॥
અનેન વિધિના વિપ્રા ભજન્તે ગણનાયકમ્ ।
યોગિનઃ શુકમુખ્યાશ્ચ મુદ્ગલાદ્યા મહર્ષયઃ ॥ ૬૬॥
એતત્સર્વં સમાખ્યાતં ગુહ્યં ગણપતેર્મયા ।
હૃદયં તેન વિઘ્નેશં તોષયધ્વં મહર્ષયઃ ॥ ૬૭॥
યથા દેહેન્દ્રિયાદ્યેષુ મુખ્યં સ્વહૃદયં સ્મૃતમ્ ।
યત્ર જીવસ્વરૂપેણ તિષ્ઠતિ ગણનાયકઃ ॥ ૬૮॥
તથા ગણપતેરેતદ્ હૃદયં પરિકીર્તિતમ્   ।
અત્ર યોગપતિઃ સાક્ષાત્તિષ્ઠતિ બ્રહ્મનાયકઃ ॥ ૬૯॥
અનેન ગણનાથં તુ યસ્તોષ્યતિ નરોત્તમઃ ।
સ ભુક્ત્વા સકલાન્ભોગાનન્તે યોગમયો ભવેત્ ॥ ૭૦॥
એવં મદીયવાક્યં તે શ્રુત્વા બ્રહ્મસુતાઃ પરમ્ ।
પ્રણમ્ય માં યયુઃ સર્વે સનકાદ્યાસ્તપોવનમ્ ॥ ૭૧॥
એકાક્ષરમન્ત્રસ્ય પઞ્ચકં સેવ્ય યોગિનઃ ।
ગણેશહૃદયં જ્ઞાત્વા ગાણપત્યા બભૂવિરે ॥ ૭૨॥
તતો નિત્યં ગણેશસ્ય હૃદયં તે મહર્ષયઃ ।
જપન્તિ ભક્તિસંયુક્તા ભ્રમન્તિ સ્વેચ્છયેરિતાઃ ॥ ૭૩॥
અતસ્ત્વમપિ ભાવેન ગણેશહૃદયં પરમ્ ।
સેવસ્વ ગાણપત્યેષુ મુખ્યસ્તથા ભવિષ્યસિ ॥ ૭૪॥
મુદ્ગલ ઉવાચ ।
એવમુક્ત્વા મહાનાગં શેષાય પ્રદદૌ શિવઃ ।
મન્ત્રમેકાક્ષર સાઙ્ગં  સ યયૌ તં પ્રણમ્ય ચ ॥ ૭૫॥

સાધયિત્વા યથાન્યાયં હૃદયજ્ઞો બભૂવ હ ।
નિત્યં હૃદયકેનૈવ તુષ્ટાવ દ્વિરદાનનમ્ ॥ ૭૬॥
ગણેશહૃદયં પુણ્યં શ‍ૃણુયાચ્છ્રાવયેન્નરઃ  ।
ઈપ્સિતં પ્રાપ્નુયાચ્ચાન્તે બ્રહ્મભૂતો ભવેદિહ ॥ ૭૭॥
નિત્યં પઠેન્નરશ્ચેદં હૃદયં ગણપસ્ય યઃ ।
સ ગણેશો ન સન્દેહો દર્શનાત્સિદ્ધિદો ભવેત્ ॥ ૭૮॥
પુત્રપૌત્રકલત્રાદિ લભતે પાઠતો નરઃ ।
ધનં સુવિપુલં ધાન્યમારોગ્યમચલાં શ્રિયમ્ ॥ ૭૯॥
એકવિંશતિવારં   યો દિવસાનેકવિંશતિમ્   ।
પઠેત્ ગણપતિં  ચિન્ત્યં સ લભેદીપ્સિતં ફલમ્ ॥ ૮૦॥
અસાધ્યં સાધયેન્મર્ત્યૌ ગણેશહૃદયેન યત્ ।
રાજબદ્ધં ત્રિકાલેષુ મોચયેત્પાઠ તો વિધે ॥ ૮૧॥
મારણોચ્ચાટનાદીનિ વશ્યમોહાદિકાનિ તુ ।
અનેન સાધયેન્મર્ત્યઃ પરં કૃત્યં વિનાશયેત્ (પ્રણાશયેત્)॥ ૮૨॥
સઙ્ગ્રામે  જયમાપ્નોતિ વીરશ્રીસંયુતો ભવેત્ ।
અસ્ય પાઠેન ભો દક્ષ ન કિઞ્ચિદ્ દુર્લભં ભવેત્ ॥ ૮૩॥
વિદ્યામાયુર્યશઃ પ્રજ્ઞામઙ્ગ  હીનોઙ્ગમાપ્નુયાત્  ।
યં યં ચિન્તયતે મર્ત્યસ્તં તં પ્રાપ્નોતિ નિશ્ચિતમ્ ॥ ૮૪॥
નાનેન સદૃશં કિઞ્ચિદ્ શીઘ્રસિદ્ધિકરં ભવેત્ ।
સાક્ષાદ્ગણપતેઃ પ્રોક્તં હૃદયં તે મયા વિધે ॥ ૮૫॥
ગણેશભક્તિહીનાય દુર્વિનીતાય   વિદ્વિષે ।
ન દેયં ગણરાજસ્ય હૃદયં વૈ કદાચન ॥ ૮૬॥
ગણેશભક્તિયુક્તાય સાધવે ચ પ્રયત્નતઃ ।
દાતવ્યં તેન વિઘ્નેશઃ સુપ્રસન્નો ભવિષ્યતિ ॥ ૮૭॥
મહાસિદ્ધિપ્રદં તુભ્યં કથિતં ગણપસ્ય ચ ।
હૃદયં કિ પુનઃ શ્રોતુમિચ્છસિ ત્વં પ્રજાપતે ॥ ૮૮॥
॥ ઇતિ શ્રીમુદ્ગલપુરાણોક્ત ગણેશહૃદયં સ્તોત્રં સમ્પૂર્ણમ્ .. ..

